
					Gwirwyd y dudalen hon
felly. Ond cannoedd ohonynt yn aros i'w symud,
a phob un ohonynt oddeutu deu canpwys a hanner—
yr oedd y llafur yn llethol.

Gwan hefyd ydoedd Daff wedi hir ympryd y chwilio
am waith. Ond gwnaeth ei oreu fel dyn, nes oedd y
chwys yn mwydo'i grys, ac yn diferu dros ei arleisiau.

"Nineteen!" ebe llais y gŵr tal ymhen yr awr.
"One Short!" Yr awr nesaf yr oedd dwy yn brin
o'r nifer gofynnol, a'r un modd y drydedd, ac yn y
cyfamser lluddedai a chwysai'r llanc yn fwyfwy o hyd.
Rhyfeddai Daff nid ychydig am y chwysu mawr
—yr oedd wedi arfer gweithio'n galed yn y lofa, ond
nid oedd yn cofio iddo chwysu a lluddedu mwy erioed
nag wrth y sachau y diwrnod cyntaf hwn. Ceisiai
ei esbonio yn y ffaith ei fod ers rhai wythnosau heb
weithio o gwbl, a'i fod ef wedi lleithio oherwydd hynny.
Cafodd gyfran o arian ar gyfer y gwaith a wnaed,
a'r noswaith honno prynodd Daff fwyd da, iachus iddo
ei hun i fod yn gryf drannoeth.

Yr ail ddydd a ddaeth, ac o'r oriau y dydd hwnnw
tair yn unig a welodd symud ugain sach yr un, dwy
bedair ar bymtheg yr un, a'r gweddill ddeunaw yr un.
Nid oedd ei ludded gymaint yn hollol y diwrnod hwn,
ond chwysai gymaint ag erioed. Llafur caled ydoedd
o dan unrhyw amgylchiadau, ond nid oedd ar Ddaff
ofn gwaith, ac felly penderfynodd ddal yn y blaen.
Erbyn hyn yr oedd y rhew a'r eira wedi dyfod,
a ffodus iawn oedd i'r Cymro ei fod wedi ennill digon
o arian i brynu dillad clyd yn barod i'r gaeaf, onide
gresynus iawn fyddai arno.

Gwelodd lawer o fynd a dod ymhlith y rhai a gydweithai ag ef, a chyn pen deufis ef oedd y llaw hynaf
yn ystordy'r sachau. Daeth i adnabod amryw o'r
swyddogion a'r clercod hefyd, ac fel yr âi yr amser
ymlaen edrychent hwy yn fwy serchog arno. Un
peth oedd yn ddirgelwch mawr iddo serch hynny, sef
paham yr arhosent, amryw ohonynt, gyda'i gilydd
wrth y drws mawr ar ei ddyfod bob bore i'w waith,
ac yr ymwasgarent y foment y deuai ef i'r golwg.

